ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2013 ԹՎԱԿԱՆԻ ՕԳՈՍՏՈՍԻ 29-Ի N 945-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը
	ՀՀ կառավարության 2013 թվականի օգոստոսի 29-ի N 945-Ն որոշմամբ` Երևան քաղաքի գլխավոր պողոտայի` Աբովյան, Փավստոս Բուզանդի, Եզնիկ Կողբացու և Արամի փողոցներով պարփակված տարածքների նկատմամբ ճանաչվել է բացառիկ` գերակա հանրային շահ: 
	Նշված տարածքների ձեռք բերողներն են «Ի ԷՄ ՍԻ» և «Գլենդել Հիլզ» ՓԲԸ-ները ու «Սերգե-Ագոպիգ Դեր-Սահագույան» ՍՊԸ-նը:
ՀՀ կառավարության 2013 թվականի օգոստոսի 29-ի N 945-Ն որոշման 2-րդ կետի 3-րդ ենթակետով և Երևանի քաղաքապետարանի ու նշված կառուցապատողների հետ կնքված պայմանագրերով` սեփականության օտարման գործընթացն սկսելու վերջնական ժամկետ սահմանվել է 2015 թվականի հունվարի 1-ը:   
ՀՀ կառավարության 2014 թվականի նոյոմբերի 6-ի N 1227-Ա որոշման 1-ին կետի համաձայն` նույն բաժնետերն ունեցող «Գլենդել Հիլզ» և «Ի Էմ Սի» ՓԲԸ-ներին առաջարկվել է ՀՀ կառավարության 2013 թվականի օգոստոսի 29-ի N 945-Ն որոշմամբ գերակա հանրային շահ ճանաչված տարածքներում սեփականության իրավունքով «Գլենդել Հիլզ» և «Ի ԷՄ ՍԻ» ՓԲԸ-ներին պատկանող հողամասերը մասնակի հատուցմամբ՝ շահութահարկի հաշվառման նպատակներով հարկային բազային ինքնարժեքին հավասար գներով օտարել նույն բաժնետերն ունեցող «Օլդ Սիթի» ՓԲԸ-նը` համաձայն N 1 հավելվածի, ինչպես նաև նույն ընկերությանն օտարել գերակա հանրային շահ ճանաչված տարածքի առկա սեփականատերերից և Երևան համայնքից հետագայում ձեռք բերվող հողամասերը:
Երևանի քաղաքապետարան են դիմել «Գլենդել Հիլզ» և «Ի ԷՄ ՍԻ» ՓԲԸ-ները և հայտնելով վերոգրյալի, ինչպես նաև, որ ՀՀ կառավարության 06.11.2014թ. N 1227-Ա որոշման հիման վրա իրենք արդեն իսկ օտարել են իրենց սեփականություն հանդիսացող հողամասերը «Օլդ Սիթի» ՓԲԸ-նը, իսկ նշված ընկերության մասնակից հանդիսացող օտարերկրյա ներդրողներն «Հին Երևան» համալիրի կառուցապատման նպատակով արդեն իսկ իրականցնում են խոշոր ներդրումներ, խնդրել են կնքել համաձայնագրեր` իրենց հետ կնքված պայմանագրերում փոփոխություններ կատարելու մասին, որով սեփականության օտարման գործընթացն սկսելու վերջնական ժամկետը կսահմանվի 2015 թվականի հունիսի 30-ը:
Նույն խնդրանքով դիմել է նաև «Սերգե-Ագոպիգ Դեր-Սահագույան» ՍՊԸ-նը: 
Բացահայտված վերոհիշյալ խնդիրների լուծման անհրաժեշտությամբ պայմանավորված ներկայացվում է Հայաստանի Հանրապետության կառավարության սույն որոշման նախագիծը։

2. Առաջարկվող կարգավորման բնույթը
    	 Նախագծով առաջարկվում է համապատասխան փոփոխություն կատարել Հայաստանի Հանրապետության կառավարության 2013 թվականի օգոստոսի 29-ի N 945-Ն որոշման մեջ և սեփականության օտարման գործընթացն սկսելու վերջնական ժամկետ սահմանել 2015 թվականի հունիսի 30-ը:

3. Նախագծի մշակման գործընթացում ներգրավված ինստիտուտները, անձինք և դրանց դիրքորոշումը
Նախագիծը մշակվել է Երևանի քաղաքապետարանի աշխատակազմի կողմից: 
4. Ակնկալվող արդյունքը
Նախագծի ընդունմամբ  հնարավոր կլինի ապահովել Երևան քաղաքի գլխավոր պողոտայի՝ Աբովյան, Փավստոս Բուզանդի, Եզնիկ Կողբացու և Արամի փողոցներով պարփակված տարածքներում քաղաքաշինական ծրագրի` «Հին Երևան» համալիրի, իրականացման հետ կապված խնդրի լուծումը։
    
  ԵՐԵՎԱՆԻ ՔԱՂԱՔԱՊԵՏ                                                                  Տ. ՄԱՐԳԱՐՅԱՆ
